
ҚАЗАҚСТАН РЕСПУБЛИКАСЫНЫҢ 
ЗАҢЫ


Кәсіби парасаттылыққа тестілеу туралы


1-тарау. ЖАЛПЫ ЕРЕЖЕЛЕР

1-бап. Осы Заңда пайдаланылатын негізгі ұғымдар

Осы Заңда мынадай негізгі ұғымдар пайдаланылады:
1) кәсіби парасаттылық – құқық қорғау органы немесе азаматтық қорғау органы қызметкерінің Қазақстан Республикасының Конституциясы мен заңнамасын, оның қызметтік әрекетін регламенттейтін құқықтық актілерді, қызметтік әдеп талаптарын және сыбайлас жемқорлыққа қарсы шектеулерді сақтай отырып, өзінің лауазымдық өкілеттіктерін адал ниетпен жүзеге асыруы;
2)	кәсіби парасаттылыққа тестілеу – тестілеуден өткізілетін адамның қалыптасқан жағдайдағы мінез-құлқы мен іс-қимылын айқындау мақсатында тестілеушінің тестілеуден өткізілетін адамға кәсіби парасаттылыққа тестілеу сценарийін оның хабарынсыз қолдануы; 
3)	кәсіби парасаттылыққа тестілеу сценарийі (бұдан әрі – тестілеу сценарийі) – тестілеуден өткізілетін адам өзінің лауазымдық өкілеттіктерін жүзеге асырған кезде туындайтын жағдайларға ұқсас модельденген жағдайдың толық сипаттамасы;
4) кәсіби парасаттылыққа тестілеуді өткізу жөніндегі үйлестіруші (бұдан 
әрі – тестілеу жөніндегі үйлестіруші) – осы Заңмен кәсіби парасаттылыққа тестілеуді жүзеге асыру жөніндегі өкілеттіктер мен құзыреттер берілген, кәсіби парасаттылыққа тестілеуді ұйымдастыру және өткізу субъектісінің қызметкері;
5) кәсіби парасаттылыққа тестілеуді ұйымдастыру және өткізу субъектілері (бұдан әрі – тестілеуді ұйымдастыру және өткізу субъектілері) – өз қызметін Қазақстан Республикасының заңнамасына сәйкес жүзеге асыратын прокуратура, ішкі істер органдары, сыбайлас жемқорлыққа қарсы іс-қимыл, қаржы мониторингі жөніндегі және азаматтық қорғау саласындағы уәкілетті органдар;
6) кәсіби парасаттылыққа тестілеуді жүзеге асыру кезіндегі мүдделер қақтығысы – тестілеуге қатысушының жеке мүддесі кәсіби парасаттылыққа тестілеуді бейтарап және объективті түрде өткізуге әсер ететін немесе әсер етуі ықтимал жағдай;
7) қызметкер – құқық қорғау органының немесе азаматтық қорғау органдарының арнаулы атақ немесе сыныптық шен берілген жұмыскері;
8)	парасаттылық жөніндегі комиссия – тестілеуді ұйымдастыру және өткізу субъектісінде кәсіби парасаттылыққа тестілеу нәтижелері туралы қорытынды, сондай-ақ тестілеуден өткізілетін адам үшін құқықтық салдары туралы ұсынымдар беру үшін құрылатын тұрақты алқалы орган;
9) тестілеуден өткізілетін адам – кәсіби парасаттылыққа тестілеу жүзеге асырылатын құқық қорғау органының немесе азаматтық қорғау органдарының қызметкері;
10) тестілеуге қатысушылар – тестілеуді ұйымдастыру және өткізу субъектісінің жеке (ішкі) қауіпсіздік бөлімшесінің басшысы, тестілеу жөніндегі үйлестіруші, тестілеуші, тестілеуден өткізілетін адам, кәсіби парасаттылыққа тестілеуді өткізу үшін тартылатын қызметкерлер, ал осы Заңда белгіленген жағдайларда, сыбайлас жемқорлыққа қарсы іс-қимыл жөніндегі уәкілетті органның уәкілетті бөлімшесінің басшысы;
11) тестілеуші – тестілеуден өткізілетін адамдарға қатысты кәсіби парасаттылыққа тестілеуді дайындауға, өткізуге жауапты, сондай-ақ осы Заңмен кәсіби парасаттылыққа  тестілеуді жүзеге асыру жөніндегі өкілеттіктер берілген кәсіби парасаттылыққа тестілеуді ұйымдастыру және өткізу субъектісінің қызметкері.

2-бап. Қазақстан Республикасының кәсіби парасаттылыққа тестілеу туралы заңнамасы

1. Қазақстан Республикасының кәсіби парасаттылыққа тестілеу туралы заңнамасы Қазақстан Республикасының Конституциясына негізделеді және осы Заң мен Қазақстан Республикасының өзге де нормативтік құқықтық актілерінен тұрады.
2. Егер Қазақстан Республикасы ратификациялаған халықаралық шартта осы Заңда қамтылғаннан өзге қағидалар белгіленсе, халықаралық шарттың қағидалары қолданылады.


3-бап. Кәсіби парасаттылыққа тестілеуді ұйымдастыру және өткізу мақсаты мен міндеттері

1. Кәсіби парасаттылыққа тестілеуді ұйымдастыру мен өткізудің мақсаты құқық қорғау органдары мен азаматтық қорғау органдары қызметкерлерінің Қазақстан Республикасының заңнамасын, лауазымдық өкілеттіктерін, қызметтік әдеп талаптарын және сыбайлас жемқорлыққа қарсы шектеулерді сақтауын қамтамасыз ету болып табылады.
2. Кәсіби парасаттылыққа тестілеуді ұйымдастыру және өткізу міндеттері: 
1)	құқық қорғау органдары мен азаматтық қорғау органдары қызметкерлерінің Қазақстан Республикасының заңнамасын және тиісті мемлекеттік орган қызметінің мәселелерін реттейтін құқықтық актілерді, сондай-ақ қызметкерлерге өздерінің лауазымдық өкілеттіктерін жүзеге асыру кезінде қойылатын қызметтік әдеп талаптарын және сыбайлас жемқорлыққа қарсы шектеулерді үнемі бұзуын болғызбау;
2)	құқық қорғау органдары мен азаматтық қорғау органдары қызметінің тиімділігін арттыру;
3) Қазақстан Республикасы азаматтарының құқық қорғау органдары мен азаматтық қорғау органдарының қызметіне деген сенім деңгейін арттыру болып табылады.
 
4-бап. Кәсіби парасаттылыққа тестілеуді ұйымдастыру және өткізу қағидаттары 

Кәсіби парасаттылыққа тестілеуді ұйымдастыру және өткізу мынадай қағидаттар: 
1) заңдылық;
2) тестілеуге қатысушылардың құқықтарын, бостандықтары мен мүдделерін қорғау басымдығы;
3) тестілеуден өткізілетін адамдарға бейтарап және кемсітпеушілік қарым-қатынас;
4) тестілеуден өткізілетін адамдардың адалдық презумпциясы негізінде жүзеге асырылады.

5-бап. Тестілеуден өткізілетін адамдар және кәсіби парасаттылыққа тестілеуді ұйымдастыру және өткізу субъектілері

1. Осы Заңның 13-бабына сәйкес айқындалған арнаулы атақ немесе сыныптық шен берілген құқық қорғау органдары мен азаматтық қорғау органдарының қызметкерлері тестілеуден өткізілетін адамдар болып табылады.
2. Прокуратура, ішкі істер органдары, сыбайлас жемқорлыққа қарсы 
іс-қимыл, қаржы мониторингі жөніндегі және азаматтық қорғау саласындағы уәкілетті органдар, осы бапта белгіленген жағдайларды қоспағанда, тестілеуді ұйымдастыру және өткізудің тиісті субъектісінде қызметін жүзеге асыратын қызметкерлерге қатысты кәсіби парасаттылыққа тестілеуді ұйымдастыру және өткізу субъектілері болып табылады
3. Кәсіби парасаттылыққа тестілеуді ұйымдастыру және өткізу функцияларын тестілеуді ұйымдастыру және өткізу субъектісінің жеке (ішкі) қауіпсіздік бөлімшесі жүзеге асырады.
Бұл ретте, тестілеуді ұйымдастыру және өткізу субъектісінің жеке (ішкі) қауіпсіздік бөлімшелері тестілеуді ұйымдастыру және өткізу субъектісінің, оның ведомстволарының, мекемелерінің, облыстық (республикалық маңызы бар қаланың, астананың) және оларға теңестірілген бөлімшелерінің қызметкерлеріне қатысты тестілеуді өткізеді, ал тестілеуді ұйымдастыру және өткізу субъектісінің ведомстволарының, облыстық (республикалық маңызы бар қаланың, астананың) және оларға теңестірілген бөлімшелерінің жеке (ішкі) қауіпсіздік бөлімшелері өздерінің төмен тұрған бөлімшелерінің қызметкерлеріне қатысты тестілеуді өткізеді.
Мемлекеттік органда жеке (ішкі) қауіпсіздік бөлімшесі болмаған жағдайда, осындай мемлекеттік органның қызметкерлеріне қатысты кәсіби парасаттылыққа тестілеуді ұйымдастыру және өткізу функцияларын сыбайлас жемқорлыққа қарсы іс-қимыл жөніндегі уәкілетті органның уәкілетті бөлімшесі жүзеге асырады.
4. Тестілеуді ұйымдастыру және өткізу субъектісінің бірінші басшысы, тестілеуді ұйымдастыру және өткізу субъектісі ведомствосының, мекемесінің, облыстық (республикалық маңызы бар қаланың, астананың) және оған теңестірілген бөлімшесінің басшысы жеке (ішкі) қауіпсіздік бөлімшесінің арнаулы атақ немесе сыныптық шен берілген қызметкерлерінің арасынан тестілеу жөніндегі үйлестірушіні және тестілеуден өткізілетін адамдарды айқындайды.

6-бап. Кәсіби парасаттылыққа тестілеуге қатысатын адамдардың құқықтық кепілдіктері мен жауаптылығы 

1. Кәсіби парасаттылыққа тестілеуді жүзеге асыру кезінде: 
1) тестілеуден өткізілетін адамдардың қылмыстық заңнаманы және әкімшілік құқық бұзушылық туралы заңнаманы бұзуымен байланысты әрекеттерін қамтитын кәсіби парасаттылыққа тестілеу сценарийлерін қолдануға;
2) тестіледен өткізілетін адамдарды қылмыстық немесе әкімшілік құқық бұзушылық жасауға итермелеуге және арандатуға;
3) қорғаныс үшін қажетті жағдайларды қоспағанда, азаматтардың өміріне, денсаулығына және мүлкіне нақты қатер төндіретін әрекеттер жасауға; 
4) зорлық-зомбылықты, қорқытуды, бопсалауды немесе азаматтар мен лауазымды адамдардың құқықтарын, бостандықтары мен заңды мүдделерін шектейтін құқық сыйымсыз әрекеттерді қолдануға;
5) тестілеу материалдарын бұрмалауға, сол сияқты көрінеу анық емес не жалған мәліметтерді пайдалануға;
6) адамның және азаматтың жеке өмірін, жеке және отбасылық құпиясын, 
ар-намысы мен қадір-қасиетін қозғайтын және кәсіби парасаттылыққа тестілеу процесінде белгілі болған мәліметтерді жария етуге тыйым салынады.
2. Тестілеуден өткізілетін адамға қатысты осы Заңның ережелерін бұза отырып өткізілген кәсіби парасаттылыққа тестілеу жарамсыз деп танылады, ал мұндай тестілеу туралы ақпарат осындай тестілеуді ұйымдастыруға және өткізуге тартылған кінәлі адамдардың жауаптылық дәрежесін айқындау үшін ғана пайдаланылуы мүмкін. 
3. Егер кәсіби парасаттылыққа тестілеуді өткізу кезінде тестілеуге қатысушылардың әрекеттерінде тестілеу сценарийін іске асыруға байланысты емес қылмыстық немесе әкімшілік құқық бұзушылық белгілері байқалса – жеке (ішкі) қауіпсіздік бөлімшесінің басшысы, ал кәсіби парасаттылыққа тестілеуді ұйымдастыру және өткізу функцияларын сыбайлас жемқорлыққа қарсы іс-қимыл жөніндегі уәкілетті органның уәкілетті бөлімшесі жүзеге асырған жағдайда, осы бөлімшенің басшысы осы органның өкілеттіктеріне сәйкес шара қолдану үшін ведомстволық бағыныстылығы бойынша уәкілетті органға дереу хабарлауға міндетті.  
4. Кәсіби парасаттылыққа тестілеуді ұйымдастыруға және өткізуге тартылған, тестілеу барысында жиналған кез келген ақпарат пен материалды осы Заңда көзделгеннен өзге мақсаттарға пайдаланатын адамдар Қазақстан Республикасының заңдарына сәйкес жауаптылықта болады. 
5. Заңды негіздер болмаған кезде кәсіби парасаттылыққа тестілеуді ұйымдастыру және өткізу, сондай-ақ тестілеуді өткізу рәсімін бұзу Қазақстан Республикасының заңдарына сәйкес жауаптылыққа алып келеді. 
6. Тестілеуден өткізілетін бір адамның кәсіби парасаттылыққа тестілеу бір жыл ішінде бір реттен артық өткізілмейді. 
7. Осы Заңды іске асыру кезінде тестілеуді ұйымдастыру және өткізу субъектілерінің әрекеттері арқылы жеке немесе заңды тұлғаларға келтірілген залалды олар Қазақстан Республикасының заңнамасында белгіленген тәртіппен өтейді.

2-тарау. ТЕСТІЛЕУДІ ҰЙЫМДАСТЫРУ ЖӘНЕ ӨТКІЗУ СУБЪЕКТІЛЕРІНІҢ ЖӘНЕ ТЕСТІЛЕУГЕ ҚАТЫСУШЫЛАРДЫҢ ҚҰЗЫРЕТТЕРІ, ӨКІЛЕТТІКТЕРІ



7-бап. Тестілеуді ұйымдастыру және өткізу субъектілерінің құзыреттері

1. Тестілеуді ұйымдастыру және өткізу субъектілері осы Заңды іске асыру мақсаттары үшін:
1)	осы Заңда белгіленген талаптарды сақтай отырып, қызметкерлерге қатысты кәсіби парасаттылыққа тестілеуді өткізеді;  
2)	кәсіби парасаттылыққа тестілеу өткізілетін лауазымдар тізілімін қалыптастырады; 
3)	тестілеуді ұйымдастыру және өткізу субъектісі қызметінің өзіндік ерекшелігін ескере отырып, кәсіби парасаттылыққа тестілеуді өткізу сценарийін әзірлейді;
4) кәсіби парасаттылыққа тестілеуді өткізу жоспарларын әзірлейді және бекітеді; 
5)	сыбайлас жемқорлыққа қарсы іс-қимыл жөніндегі уәкілетті органға кәсіби парасаттылыққа тестілеуді өткізу нәтижелері және құқық қолдану практикасының тиімділігін талдауды қоса алғанда, осы Заң талаптарының іске асырылуы туралы ақпаратты жыл сайын ұсынады.
2. Қазақстан Республикасында тестілеуді ұйымдастыру және өткізу субъектілерінің қызметін үйлестіруді сыбайлас жемқорлыққа қарсы іс-қимыл жөніндегі уәкілетті орган тестілеуді ұйымдастыру және өткізу субъектілеріне кәсіби парасаттылыққа тестілеуді ұйымдастыру және өткізу мәселелері бойынша жәрдемдесу және консультациялық-әдістемелік көмек көрсету жолымен жүзеге асырады.

8-бап. Тестілеуді ұйымдастыру және өткізу субъектілерінің  өкілеттіктері

1. Тестілеуді ұйымдастыру және өткізу субъектілері өз өкілеттіктері шегінде:
1)	сыбайлас жемқорлыққа қарсы іс-қимыл жөніндегі уәкілетті органнан кәсіби парасаттылыққа тестілеуді ұйымдастыру және өткізу мәселелері бойынша консультациялық-әдістемелік көмек алуға;
2) осы Заңның 15-бабында белгіленген тәртіппен, кәсіби парасаттылыққа тестілеуді өткізуге жәрдем көрсету үшін қызметкерлерді тестілеуді ұйымдастыру және өткізу жөніндегі басқа да субъектілердің қызметкерлерін тартуға;
3) осы Заңның 15-бабында белгіленген тәртіппен, кәсіби парасаттылыққа тестілеуді ұйымдастыру және өткізу мәселелері бойынша басқа да мемлекеттік органдармен, жеке және заңды тұлғалармен өзара іс-қимылды жүзеге асыруға құқылы.
2. Тестілеуді ұйымдастыру және өткізу субъектілері: 
1)	осы Заң талаптарын, тестілеуге қатысушылардың құқықтары мен міндеттемелерін абыройлы сақтауды және осы Заңды іске асыру кезінде теріс пайдалануды болғызбауды; 
2) жұмыс істеп жүрген қызметкерлерді, сондай-ақ құқық қорғау қызметіне және азаматтық қорғау органдарына жұмысқа қабылданатын қызметкерлерді кәсіби парасаттылыққа тестілеуге, оның ішінде оларды хабардар етпестен тестілеу барысының аудиожазбасын жүзеге асыра отырып, тестілеуге ұшырау мүмкіндігі туралы жазбаша хабардар етуді; 
3)	тестілеу рәсімі, тестілеуге тартылған қатысушылардың құқықтары мен міндеттері және кәсіби парасаттылыққа тестілеуді өткізудің құқықтық салдары туралы қызметкерлер арасында ақпараттық-түсіндіру жұмысын жүргізуді;
4)	кәсіби парасаттылыққа тестілеуді ұйымдастыру және өткізу сценарийлерінің, жоспарларының құпиялылығын; 
5) тестілеуден өткізілетін адамдардың жеке өміріне қол сұғылмаушылық кепілдіктерін және кәсіби парасаттылыққа тестілеуді өткізу барысында белгілі болған дербес деректерді қорғауды;
6) кәсіби парасаттылыққа тестілеу барысында жүргізілген материалдарды (құжаттарды), аудиожазбаларды осы Заңның 23-бабының 1-тармағында көзделген мерзімдерде жоюды қамтамасыз етуге міндетті.

9-бап. Тестілеуден өткізілетін адамдардың құқықтары

1. Тестілеуден өткізілетін адамның: 
1) тестілеуден өтпеген жағдайда, кәсіби парасаттылыққа тестілеу материалдарымен және оны өткізу нәтижесінде және одан кейінгі тәртіптік 
іс жүргізу барысында алынған ақпаратпен танысуға;
2) жоғары тұрған органға немесе сотқа кәсіби парасаттылыққа тестілеуді ұйымдастыру мен өткізудің заңсыздығына және осы Заң талаптарының бұзылуына, кәсіби парасаттылыққа тестілеу нәтижелері бойынша қолданылған тәртіптік жазаға Қазақстан Республикасының заңдарында белгіленген тәртіппен шағым жасауға құқығы бар.
2. Кәсіби парасаттылыққа тестілеу барысында тестілеуден өткізілетін адам парасаттылық жөніндегі комиссияның шешімімен керісінше белгіленбесе, өзінің лауазымдық өкілеттіктерін абыроймен орындаушы болып саналады.

10-бап. Тестілеушілердің құқықтары мен міндеттері 

1. Тестілеушілердің:
1)	кәсіби парасаттылыққа тестілеу рәсімдері, әдістері, құралдары, тестілеуге қатысушылардың құқықтары мен міндеттері мәселелері бойынша біліктілігін арттыруға;
2) тестілеуді ұйымдастыру және өткізу субъектісінің қызметкерлерін тартуға, сондай-ақ осы Заңның 15-бабында көзделген талаптарға сәйкес келетін тестілеуді ұйымдастыру және өткізу жөніндегі басқа да субъектілердің қызметкерлерін пайдалануға құқығы бар.
2. Тестілеушілер:
1)	осы Заңның талаптарын сақтауға және кәсіби парасаттылыққа тестілеуге қатысушылардың құқықтарының қорғалуына кепілдік беруге;
2)	кәсіби парасаттылыққа тестілеуді ұйымдастыру және өткізу жөніндегі қызметтің құпиялылығын қамтамасыз етуге;  
3)	кәсіби парасаттылыққа тестілеуді өткізу барысында алынған тестілеуден өткізілетін адамдар туралы дербес деректердің құпиялылығын және қорғалуын қамтамасыз етуге;
4) осы баптың 3-тармағына сәйкес, тестілеуден өткізілетін адамдармен мүдделер қақтығысының болуы туралы мәлімдеуге;
5) тестілеуді ұйымдастыру және өткізу субъектілерінің қызметкерлерін тартудың құпиялылығын сақтауға міндетті. 
3. Тестілеуші тестілеу жоспарын бекітер алдында кәсіби парасаттылыққа тестілеуді өткізу жоспарланып отырған қызметкермен мүдделер қақтығысының, оның ішінде туыстық, достық немесе дұшпандық қатынастарының жоқтығы туралы жазбаша мәлімдеуге міндетті.
Тестілеуші мүдделер қақтығысы болған жағдайда, тестілеуге қатысудан өздігінен бас тартуды жазбаша мәлімдеуге міндетті. 
Тестілеуден өткізілетін адаммен мүдделер қақтығысының жоқтығы туралы хабарлама және кәсіби парасаттылыққа тестілеуге қатысудан өздігінен бас тарту туралы өтініш – жеке (ішкі) қауіпсіздік бөлімшесі басшысының атына, ал сыбайлас жемқорлыққа қарсы іс-қимыл жөніндегі уәкілетті органның уәкілетті бөлімшесі кәсіби парасаттылыққа тестілеуді ұйымдастыру және өткізу функцияларын жүзеге асырған жағдайда, осы бөлімше басшысының атына сыбайлас жемқорлыққа қарсы іс-қимыл жөніндегі уәкілетті орган бекіткен нысандарға сәйкес беріледі.
4. Кәсіби парасаттылыққа тестілеуді жүзеге асыру кезінде құқыққа қайшы әрекеттерге жол берген тестілеушілер Қазақстан Республикасының заңдарына сәйкес жауапты болады.

3-тарау. КӘСІБИ ПАРАСАТТЫЛЫҚҚА ТЕСТІЛЕУ РӘСІМІ

11-бап. Кәсіби парасаттылыққа тестілеуді өткізу шарттары

1. Кәсіби парасаттылыққа тестілеу тестілеуші қызметкердің еңбек (қызметтік) міндеттемелерін орындауы барысында жүзеге асырылады.
2. Кәсіби парасаттылыққа тестілеуді өткізу кезінде тестілеу барысын байқаудың және тестілеуден өткізілетін адамның мінез-құлқын тіркеудің объективтілігін қамтамасыз ету мақсатында, тестілеуден өткізілетін адамды хабардар етпей, тестілеу сценарийін іске асырудың аудиожазбасын жүзеге асыруға жол беріледі.  
Бұл ретте, жедел-іздестіру қызметі туралы заңнамада көзделген арнаулы техникалық құралдарды пайдалануға тыйым салынады.
Кәсіби парасаттылыққа тестілеу сценарийін іске асыру басталғанға дейін және аяқталғаннан кейін аудиожазбаны жүзеге асыруға жол берілмейді.
Осы тармақта көзделген аудиожазбаны жүзеге асыру тәртібі тестілеуді ұйымдастыру және өткізу субъектілерінің бірлескен нормативтік құқықтық актісімен бекітілетін кәсіби парасаттылыққа тестілеуді ұйымдастыру және өткізу жөніндегі нұсқаулықта айқындалады.
3. Кәсіби парасаттылыққа тестілеуді ұйымдастыру және өткізу туралы мәліметтер таратылуы шектелген (құпия) қызметтік ақпаратқа жатады.
Осы Заңды іске асыру шеңберінде кәсіби міндеттерді орындау немесе қызметін жүзеге асыру нәтижесінде мәліметтер белгілі болған адамдар, тестілеуден өткізілетін адамдар, кәсіби парасаттылыққа тестілеуді өткізу үшін тартылатын қызметкерлер осы мәліметтерді жария еткені үшін Қазақстан Республикасының заңдарында көзделген жауаптылықта болады. 

12-бап. Кәсіби парасаттылыққа тестілеу сценарийлерін әзірлеу және бекіту 

1. Тестілеуді ұйымдастыру және өткізу субъектілері қызметтің өзіндік ерекшелігін ескере отырып, мынадай тестілеу сценарийлерін әзірлейді: 
1) «А» санаты: мемлекеттік функцияларды жүзеге асыру, мемлекеттік қызметтер көрсету, жеке және заңды тұлғалардың өтініштерін қарау кезінде тестілеуден өткізілетін тұлғаның жеке және заңды тұлғалармен өзара                                         іс-қимылының сапасын бағалауға бағытталған сценарийлер; 
2) «B» санаты: қызметкер жүзеге асыратын лауазымдық өкілеттіктердің Қазақстан Республикасының заңнамасына және тиісті мемлекеттік орган қызметінің мәселелерін реттейтін құқықтық актілерге сәйкестігін бағалауға бағытталған сценарийлер; 
3) «С» санаты: қызметкерлердің лауазымдық өкілеттіктерін жүзеге асыруына байланысты қойылатын қызметтік әдеп талаптарының және сыбайлас жемқорлыққа қарсы шектеулердің сақталуын бағалауға бағытталған сценарийлер.
2. Тестілеуді ұйымдастыру және өткізу субъектісінің жеке (ішкі) қауіпсіздік бөлімшесі құпиялылық режимін сақтай отырып, тестілеуді ұйымдастыру және өткізу жөніндегі осы субъект, оның ведомстволары, мекемелері, олардың аумақтық және оларға теңестірілген бөлімшелері үшін тестілеу сценарийлерін әзірлеуді қамтамасыз етеді.
Тестілеу сценарийлері Қазақстан Республикасының Бас прокуратурасымен келісу бойынша тестілеуді ұйымдастыру және өткізу субъектісінің бірінші басшысының актісімен бекітіледі және жыл сайын жаңартылады. 
3. Тестілеуді ұйымдастыру және өткізу функцияларын сыбайлас жемқорлыққа қарсы іс-қимыл жөніндегі уәкілетті органның уәкілетті бөлімшесі жүзеге асыратын мемлекеттік орган үшін тестілеу сценарийлері сыбайлас жемқорлыққа қарсы іс-қимыл жөніндегі уәкілетті органмен бірлесіп әзірленеді және Қазақстан Республикасының Бас прокуратурасымен келісу бойынша осы мемлекеттік органдардың бірінші басшыларының бірлескен актісімен бекітіледі.

13-бап. Кәсіби парасаттылыққа тестілеуге бастама жасау 

1. Қызметкерлердің атқаратын лауазымын сыбайлас жемқорлыққа қарсы іс-қимыл жөніндегі уәкілетті органмен келісу бойынша тестілеуді ұйымдастыру және өткізу субъектісі басшысының актісімен жыл сайын бекітілетін, кәсіби парасаттылыққа тестілеуге жататын лауазымдар тізіліміне енгізу қызметкерге қатысты кәсіби парасаттылыққа тестілеуді өткізу үшін негіз болып табылады.
Осы тармақтың бірінші бөлігінде көрсетілген тізілімге тестілеуді ұйымдастыру және өткізу субъектісінің, оның ведомстволарының, мекемелерінің, олардың аумақтық және оларға теңестірілген бөлімшелерінің лауазымдары енгізіледі.
2. Кәсіби парасаттылыққа тестілеуге жататын лауазымдар тізілімі мынадай ақпаратты жинау, өңдеу және талдау қорытындылары бойынша қалыптастырылады: 
1) сыбайлас жемқорлыққа қарсы мониторинг, сыбайлас жемқорлық тәуекелдерін ішкі және сыртқы талдау нәтижелері;
2) сыбайлас жемқорлық тәуекелдерін ішкі талдау қорытындылары бойынша айқындалған сыбайлас жемқорлық тәуекелдері бар лауазымдар тізбесі;
3) шағымдар, ұсынулар, тәртіптік және әкімшілік практика, орындаушылық тәртіп туралы есеп, масс-медиадағы жарияланымдар.
3. Қызметкерлердің кәсіби парасаттылыққа тестілеуді өткізу туралы тестілеу жөніндегі үйлестірушінің уәжді баянаты – тестілеуді ұйымдастыру және өткізу субъектісінің жеке (ішкі) қауіпсіздік бөлімшесінің басшысымен, ал кәсіби парасаттылыққа тестілеуді ұйымдастыру және өткізу функцияларын сыбайлас жемқорлыққа қарсы іс-қимыл жөніндегі уәкілетті органның уәкілетті бөлімшесі жүзеге асырған жағдайда, осы бөлімшенің басшысымен келісіледі және тестілеуді ұйымдастыру және өткізу субъектісінің бірінші басшысы не тестілеуді ұйымдастыру және өткізу субъектісі ведомствосының, мекемесінің немесе облыстық (республикалық маңызы бар қала, астана) немесе оған теңестірілген бөлімшесінің басшысы бекітеді.
4. Кәсіби парасаттылыққа тестілеуді өткізу туралы баянатта:
1) кәсіби парасаттылыққа тестілеуге жататын қызметкердің деректері;
2) кәсіби парасаттылыққа тестілеуге жататын лауазымдар тізілімін бекіту туралы тестілеуді ұйымдастыру және өткізу субъектісі актісінің деректемелері; 
3) тестілеуден өткізілетін адамның қызметінің өзіндік ерекшелігін ескере отырып, тестілеу сценарийінің санатын таңдау;
4) кәсіби парасаттылыққа тестілеуді өткізу үшін қажетті өзге де ақпарат көрсетіледі.  
5. Кәсіби парасаттылыққа тестілеуді өткізу туралы баянат тестілеуден өткізілетін адамның жеке тестілеу жоспарын жасау үшін негіз болып табылады. 
Бұл ретте, тестілеуден өткізілетін адамдар жұмыс істейтін бөлімшелердің басшылары кәсіби парасаттылыққа тестілеуді өткізу жоспарланып отырғаны туралы хабардар етілмейді.

14-бап. Кәсіби парасаттылыққа тестілеуді жоспарлау 

1. Кәсіби парасаттылыққа тестілеу жоспарын тестілеуші тестілеуден өткізілетін адамға қатысты әзірлейді және онда мынадай ақпарат:
1) тестілеуден өткізілетін адамның тегі, аты және әкесінің аты (болған кезде), атқаратын лауазымы;
2) тестілеуден өткізілетін адамға қатысты кәсіби парасаттылыққа тестілеуді өткізу туралы бекітілген баянатқа сілтеме;
3) кәсіби парасаттылыққа тестілеуді өткізу мақсаттары;
4) осы Заңның 10-бабының 3-тармағына сәйкес мүдделер қақтығысы туралы ақпаратты қоса алғанда, тестілеушінің, сондай-ақ тестілеуге қатысатын өзге де адамдардың деректері;
5) тестілеу орны, ұзақтығы және материалдық-техникалық қамтамасыз етілуі;
6) тестілеушінің және тестілеуден өткізілетін адамның модельденген жағдайын және заңды әрекеттерінің нұсқаларын көрсете отырып, тестілеуді өткізу туралы баянатта бекітілген санаттан тестілеу сценарийін таңдау;
7) тестілеуден өткізілетін адамды тестілеу барысының аудиожазбасын жүзеге асыру үшін негіздер;  
8) кәсіби парасаттылыққа тестілеуді өткізу үшін қажетті өзге де ақпарат қамтылады.
2. Кәсіби парасаттылыққа тестілеу жоспары тестілеу жөніндегі үйлестірушімен келісіледі және оны жеке (ішкі) қауіпсіздік бөлімшесінің басшысы, ал кәсіби парасаттылыққа тестілеуді ұйымдастыру және өткізу функцияларын сыбайлас жемқорлыққа қарсы іс-қимыл жөніндегі уәкілетті органның уәкілетті бөлімшесі жүзеге асырған жағдайда, осы бөлімшенің басшысы бекітеді. 
3. Тестілеу жоспары бекітілгеннен кейін бір жұмыс күні ішінде құқықтық статистика және арнайы есепке алу саласындағы уәкілетті органға тестілеуден өткізілетін адамдарды арнайы есепке алуға енгізу үшін тестілеуден өткізілетін адамның деректерін көрсетпей, кәсіби парасаттылыққа тестілеуді өткізу туралы баянатты және тестілеу жоспарын бекіту күні туралы деректер жіберіледі.

15-бап. Тестілеуді ұйымдастыру және өткізу субъектілеріне жәрдемдесу 

1. Кәсіби парасаттылыққа тестілеуді өткізуге жеке (ішкі) қауіпсіздік бөлімшесінің басшысымен келісу бойынша тестілеуді ұйымдастыру және өткізу субъектісінің, сондай-ақ бірінші басшыларымен келісу бойынша тестілеуді ұйымдастыру және өткізу жөніндегі басқа да субъектілердің қызметкерлері тартылуы мүмкін.  
Кәсіби парасаттылыққа тестілеуді өткізер алдында кәсіби парасаттылыққа тестілеуді өткізуге тартылатын қызметкер тестілеуден өткізілетін адаммен мүдделер қақтығысының, оның ішінде туыстық, достық немесе дұшпандық қатынастарының жоқ екендігі туралы жазбаша мәлімдеуге міндетті. Мүдделер қақтығысы болған жағдайда, мұндай қызметкер тестілеуге қатысудан өздігінен бас тартуды жазбаша мәлімдеуге міндетті.
2. Кәсіби парасаттылыққа тестілеуді ұйымдастыру және өткізу мәселелері бойынша өзара іс-қимыл жасау шеңберінде мемлекеттік органдар, жеке және заңды тұлғалар тараптардың уағдаластығы бойынша Қазақстан Республикасының заңдарында белгіленген мемлекеттік құпияларды және заңмен қорғалатын өзге де құпияны құрайтын мәліметтерді жария етпеу туралы тәртіпті сақтай отырып, тестілеуді ұйымдастыру және өткізу субъектілеріне:
1) кәсіптік парасаттылыққа тестілеудің бекітілген жоспарын іске асыру үшін      үй-жайларды, көлік құралдарын және өзге де мүлікті;
2) өткізілген тестілеудің мән-жайларын растау үшін бейнекамералардан жазбаларды, кәсіби парасаттылыққа тестілеу өткізілген ғимаратқа (үй-жайға) кіру (шығу) уақытын ұсынады.

16-бап. Кәсіби парасаттылыққа тестілеуді өткізу 

1. Тестілеуден өткізілетін адамның кәсіби парасаттылыққа тестілеуді оған қатысты бекітілген тестілеу жоспарында көрсетілген тестілеуші осы жоспарға сәйкес жүзеге асырады.
2. Кәсіби парасаттылыққа тестілеу процесінде тестілеушілер осы Заңның 
14-бабына сәйкес бекітілген тестілеу жоспарының ережелерін іске асыруды қамтамасыз ете отырып, сценарийге сәйкес модельденген жағдайларды іске асыру мақсатында қажетті шаралар қабылдайды. 
3. Тестілеуші күтпеген жағдайларда, тестілеу жөніндегі үйлестірушіні дереу хабардар ете отырып, бекітілген тестілеу жоспарынан ауытқуы мүмкін, бұл ретте оның әрекеттері тестілеу мақсаттарын орындауға ықпал етуі, тестілеуге қатысушылардың құқықтарын бұзбауы, тестілеуді өткізу туралы баянат шарттарының өзгеруіне алып келмеуі және қылмыстық заңнаманы және әкімшілік құқық бұзушылық туралы заңнаманы бұзумен байланысты болмауы керек. 
4. Кәсіби парасаттылыққа тестілеуді өткізу мерзімі кәсіби парасаттылыққа тестілеу жоспары бекітілген кезден бастап он жұмыс күнінен аспауға тиіс. 
5. Кәсіби парасаттылыққа тестілеуді өткізу мерзіміне тестілеуден өткізілетін адамның демалыста, іссапарда немесе емделуде болу уақыты кірмейді.

17-бап. Кәсіби парасаттылыққа тестілеу нәтижелері туралы есеп 

1. Тестілеуші кәсіби парасаттылыққа тестілеу өткізгеннен кейін бес жұмыс күнінен кешіктірмей тестілеу нәтижелері туралы есеп жасайды, онда мынадай ақпарат:
1) тестілеуден өткізілетін адамның деректері;
2) кәсіби парасаттылыққа тестілеу жоспарына сәйкес жүргізілген 
іс-шаралардың сипаттамасы; 
3) тестілеуден өткізілетін адамның тестілеу кезіндегі мінез-құлқы мен әрекеттерінің сипаттамасы;
4) тестілеуден өткізілетін адамды сыбайлас жемқорлыққа қарсы шектеулерді, қызметтік әдеп талаптарын бұзуға немесе немесе өзінің лауазымдық өкілеттіктерін атқаруына байланысты тәртіптік теріс қылықтар және сыбайлас жемқорлық құқық бұзушылықтар жасауға итермелейтін немесе итермелеуі мүмкін осалдықтар мен тәуекелдер туралы тұжырымдар;
5) осы Заңның 18-бабына сәйкес кәсіби парасаттылыққа тестілеу нәтижесін бағалауға қатысты тұжырымдар мен ұсыныстар қамтылуға тиіс.
2. Кәсіби парасаттылыққа тестілеу нәтижелері туралы есеп, осы тестілеу барысында жүргізілген аудиожазба және осы тестілеуге қатысты басқа да қолда бар материалдар тестілеу жөніндегі үйлестірушіге келісуге енгізіледі. 
Тестілеу жөніндегі үйлестіруші ұсынылған материалдардың кәсіби парасаттылыққа тестілеуді өткізу туралы баянатқа, тестілеу жоспарында көзделген тестілеу сценарийіне сәйкестігін тексереді, тестілеуден өткізілетін адамның мінез-құлқын ұсынылған бағалаумен келіседі немесе қажетті түзетулер енгізеді.
3. Тестілеу жөніндегі үйлестірушімен келісілген кәсіби парасаттылыққа тестілеу нәтижелері туралы есепті – тестілеуді ұйымдастыру және өткізу субъектісінің жеке (ішкі) қауіпсіздік бөлімшесінің басшысы, ал кәсіби парасаттылыққа тестілеуді ұйымдастыру және өткізу функцияларын сыбайлас жемқорлыққа қарсы іс-қимыл жөніндегі уәкілетті органның уәкілетті бөлімшесі жүзеге асырған жағдайда, осы бөлімшенің басшысы тестілеуді өткізген күннен бастап он жұмыс күнінен кешіктірмей бекітеді. 
Кәсіби парасаттылыққа тестілеу нәтижелері туралы бекітілген есеп, осы тестілеу барысында жасалған аудиожазба және осы тестілеуге қатысты басқа да қолда бар материалдар парасаттылық жөніндегі комиссияның қарауына дереу жіберіледі.

4-тарау. КӘСІБИ ПАРАСАТТЫЛЫҚҚА ТЕСТІЛЕУ НӘТИЖЕЛЕРІ МЕН САЛДАРЫ 

18-бап. Кәсіби парасаттылыққа тестілеу нәтижелерін бағалау 

1. Мынадай: 
1) тестілеуден өткені туралы;
2) тестілеуден өтпегені туралы қорытындылардың бірі кәсіби парасаттылыққа тестілеу нәтижесі болып табылады. 
2. Кәсіби парасаттылыққа тестілеуден өткені немесе өтпегені туралы қорытынды шығаруға арналған өлшемшарттар: 
1) «А» санатындағы сценарийлер бойынша: тестілеуден өткізілетін адам өтініш жасаған адамға көрсеткен сервистің/қызметтің заңдылығы, толықтығы, ақпараттылығы, уақтылығы және сыпайылығы;   
2) «B» санатындағы сценарийлер бойынша: тестілеуден өткізілетін адамның                                     әрекеттерінде қолданыстағы құқықтық актілердің ережелерін құқыққа қайшы, кінәлі түрде орындамаудың немесе тиісінше орындамаудың болуы; 
3) «С» санатындағы сценарийлер бойынша: тестілеуден өткізілетін адамның әрекеттерінде Қазақстан Республикасының құқық қорғау органдары, азаматтық қорғау органдары және мемлекеттік фельдъегерлік қызметі қызметкерлерінің Әдеп кодексінде көзделген қызметтік міндеттерін жүзеге асыруына байланысты қызметкерлерге қойылатын талаптарды құқыққа қайшы, кінәлі түрде орындамаудың немесе тиісінше орындамаудың немесе сыбайлас жемқорлыққа қарсы шектеулерді сақтамаудың болуы. 
3. Тестілеуден өткізілетін адам үшін құқықтық салдарды объективті түрде айқындау мақсатында кәсіби парасаттылыққа тестілеу нәтижелері туралы қорытындыны парасаттылық жөніндегі комиссия береді, комиссияны қалыптастыру және оның жұмыс істеу тәртібі осы Заңның 19-бабында белгіленеді.
Сыбайлас жемқорлыққа қарсы іс-қимыл жөніндегі уәкілетті органның уәкілетті бөлімшесі кәсіби парасаттылыққа тестілеуді ұйымдастыру және өткізу функцияларын жүзеге асырған жағдайда, тестілеу нәтижелері туралы қорытындыны сыбайлас жемқорлыққа қарсы іс-қимыл жөніндегі уәкілетті органның парасаттылық жөніндегі комиссиясы береді. 

19-бап. Парасаттылық жөніндегі комиссияны қалыптастыру және оның жұмыс істеу тәртібі

1. Парасаттылық жөніндегі комиссия тестілеуді ұйымдастыру мен өткізу субъектісі басшысының, тестілеуді ұйымдастыру және өткізу субъектісі ведомствосының, мекемесінің, облыстық (республикалық маңызы бар қала, астана) және оған теңестірілген бөлімшесі басшысының актісімен қалыптастырылады және комиссия төрағасы мен мүшелерінен тұрады. 
2. Парасаттылық жөніндегі комиссияның құрамына кемінде бес мүше, оның ішінде кадр қызметінің басшысы, жеке (ішкі) қауіпсіздік бөлімшесінің басшысы, заң қызметінің басшысы (болған кезде), тестілеуден өткізілетін адам жұмыс істейтін бөлімшенің басшысы және тестілеуді ұйымдастыру және                                       өткізу субъектісінің жанындағы қоғамдық кеңестің немесе өзге де                               консультативтік-кеңесші органның өкілі кіруге тиіс.  
Консультациялық кеңесші органның өкілі осы орган мүшелерінің отырысында жабық дауыс беру арқылы қарапайым көпшілік дауыспен сайланады.
Парасаттылық жөніндегі комиссияның хатшысы жеке (ішкі) қауіпсіздік бөлімшесінің басшысы айқындайтын осы бөлімшенің өкілі болып табылады.
Комиссия хатшысы оның жұмысын ұйымдастырушылық тұрғыдан қамтамасыз етуді жүзеге асырады және дауыс беруге қатысуға құқылы емес.
3. Комиссия мүшелері тағайындалу кезінде кәсіби парасаттылыққа тестілеуге қатысты ақпараттың құпиялылығы және оны таратқаны үшін жауаптылық туралы жазбаша хабардар етіледі.  
Тестілеуден өткізілетін адаммен мүдделер қақтығысы, оның ішінде туыстық, достық немесе дұшпандық қатынастар болған жағдайда, парасаттылық жөніндегі комиссия мүшесі комиссияның жұмысына қатысудан өздігінен бас тарту туралы жазбаша түрде мәлімдеуге міндетті.
4. Парасаттылық жөніндегі комиссияның отырыстары қажеттілігіне қарай өткізіледі және комиссияның барлық мүшесінің не оларды алмастыратын адамдардың қатысуы міндетті.  
5. Тестілеуден өткізілетін адам парасаттылық жөніндегі комиссия отырысының өткізілетін уақыты мен орны туралы, бірақ ол өткізілетін күнге дейін бір жұмыс күнінен кешіктірілмей хабардар етіледі.
6. Парасаттылық жөніндегі комиссияның отырысы тестілеуден өткізілетін адамның қатысуымен өткізіледі.
Егер тестілеуден өткізілетін адам отырыстың уақыты мен орны туралы тиісті түрде хабарланған болса және дәлелді себепсіз келмесе не ол парасаттылық жөніндегі комиссия отырысына қатысудан жазбаша бас тартса, комиссия отырысын оның қатысуынсыз өткізуге жол беріледі. 
7. Парасаттылық жөніндегі комиссия кәсіби парасаттылыққа тестілеу нәтижелері туралы материалдар мен есепті қарайды және тестілеуден өткізілетін адамның мінез-құлқына қатысты фактілерді зерттейді.
Қажет болған кезде комиссия тестілеуден өткізілетін адамнан жасаған бұзушылық туралы ауызша немесе жазбаша түсініктеме талап етеді.
8. Парасаттылық жөніндегі комиссия ұсынылған материалдарды қарау қорытындылары бойынша шешім шығарады, онда осы Заңның 18-бабына сәйкес кәсіби парасаттылыққа тестілеу нәтижелері туралы қорытынды беріледі. Бұл ретте комиссия ұсынылған бағамен келіседі не тестілеу нәтижелеріне өз бағасын береді.
Парасаттылық жөніндегі комиссия тестілеуден өтпегені туралы қорытынды берген жағдайда, комиссия шешімінде тестілеуден өткізілетін адам жол берген бұзушылықтардың мәні және осы Заңның 20-бабының 1-тармағына сәйкес ұсынымдар көрсетіледі. 
9. Парасаттылық жөніндегі комиссияның шешімі отырыста қарапайым көпшілік дауыспен ашық дауыс беру арқылы қабылданады және тестілеу өткізілген күннен бастап он бес жұмыс күнінен кешіктірілмейтін мерзімде хаттамамен ресімделеді. 
Дауыстар тең болған кезде парасаттылық жөніндегі комиссия төрағасы дауыс берген шешім қабылданды деп есептеледі.
10. Комиссия өз қызметінде осы Заңның ережелерін, тәртіптік жаза қолданудың негіздері мен шарттарына қатысты құқық қорғау қызметі туралы заңнаманың, сондай-ақ Қазақстан Республикасының басқа да заңдарының талаптарын тікелей басшылыққа алады.

20-бап. Кәсіби парасаттылыққа тестілеу нәтижелерінің құқықтық салдары

1. «А», «B» және «C» санаттарының сценарийлері бойынша кәсіби парасаттылыққа тестілеуден өтпеген жағдайда, парасаттылық жөніндегі комиссия тәртіптік жаза қолдануға уәкілеттік берілген басшыға тестілеуден өткізілетін адамның тәртіптік жауаптылығын Қазақстан Республикасының заңдарында белгіленген тәртіппен және мерзімдерде қарауды ұсынады.
Қызметкер «А» санатының сценарийлері бойынша тестілеуден өтпеген кезде, парасаттылық жөніндегі комиссия тестілеуден өткізілетін адам жұмыс істейтін бөлімшенің басшысына бөлімшенің одан арғы қызметінде анықталған бұзушылықтарға жол бермеу және халыққа сервис сапасын жақсарту жөнінде жеке және ұйымдастырушылық шаралар қабылдауды ұсынуға құқылы.
2. Жеке (ішкі) қауіпсіздік бөлімшесінің басшысы, ал кәсіби парасаттылыққа тестілеуді ұйымдастыру және өткізу функцияларын сыбайлас жемқорлыққа қарсы іс-қимыл жөніндегі уәкілетті органның уәкілетті бөлімшесі жүзеге асырған жағдайда, осы бөлімшенің басшысы парасаттылық жөніндегі комиссия тестілеуден өтпегені туралы шешімі шығарған күннен бастап келесі жұмыс күнінен кешіктірмей, тестілеуден өткізілетін адамды және тестілеуден өткізілетін адам жұмыс істейтін бөлімше басшысын қабылданған шешіммен және тестілеу нәтижелері туралы есеппен таныстырады.
3. Парасаттылық жөніндегі комиссияның шешімі шыққаннан кейін екі жұмыс күні ішінде осы Заңның 14-бабының 3-тармағында көзделген деректерге қосымша ретінде, құқықтық статистика және арнайы есепке алу саласындағы уәкілетті органға кәсіби парасаттылыққа тестілеу жүргізілген адам, тестілеуді жүргізу кезеңі және тестілеу нәтижелері туралы деректерді тестілеуден өткізілетін адамдарды арнайы есепке алуға енгізу үшін парасаттылық жөніндегі комиссияның шешіміне сәйкес жібереді.
4. Парасаттылық жөніндегі комиссия тестілеуден өтпегені туралы шешім қабылдаған және осы баптың 1-тармағына сәйкес оның тәртіптік жауаптылығын қарау ұсынылған тестілеуден өткізілетін адам тәртіптік іс жүргізу аяқталғанға дейін жұмыстан өз еркімен шығу туралы өтініш негізінде жұмыстан шығарылмайды.

21-бап. Кәсіби парасаттылыққа тестілеуге және оның құқықтық салдарына шағым жасау

1. Қызметкер кәсіби парасаттылыққа тестілеуді ұйымдастырудың және өткізудің заңсыздығына және осы Заң талаптарының бұзылуына, өзіне кәсіби парасаттылыққа тестілеу нәтижелері бойынша қолданылған тәртіптік жазаға Қазақстан Республикасының заңдарында белгіленген тәртіппен жоғары тұрған органға не сотқа шағым жасауға құқылы.
Тәртіптік жаза қолдану туралы шешімге шағым жасау оның орындалуын тоқтата тұрмайды.
2. Жоғары тұрған орган, сот шағымды қарау кезінде осы Заңда көзделген кәсіби парасаттылыққа тестілеуді ұйымдастыруға және өткізуге қолданылған құжаттардың және тартылған тұлғалардың құпия сипатын қамтамасыз етеді. 

5-тарау. КӘСІБИ ПАРАСАТТЫЛЫҚҚА ТЕСТІЛЕУДІ ҰЙЫМДАСТЫРУ МЕН ӨТКІЗУДІ ЕСЕПКЕ АЛУ

22-бап. Кәсіби парасаттылыққа тестілеу тізілімін есепке алу және жүргізу

1. Тестілеуді ұйымдастыру және өткізу субъектісі қызметкерлердің кәсіби парасаттылыққа тестілеуді ұйымдастыру мен өткізуді есепке алуды тізілім нысанында жүргізеді. 
Кәсіби парасаттылыққа тестілеу тізілімін жүргізу және пайдалану тәртібін Қазақстан Республикасының Үкіметі бекітеді.
2. Ақпарат тестілеуді ұйымдастыру және өткізу жөніндегі тиісті субъектінің парасаттылық жөніндегі комиссиясы осы Заңның 19-бабының 8-тармағына сәйкес шешім шығарғаннан кейін тізілімге енгізіледі. 
Тізілімге тестілеу нәтижесін беру күні, тестілеуден өтпеген тестілеуден өткізілетін адамды хабардар ету күні туралы белгі қойылады, сондай-ақ тестілеуге шағым жасау және оның салдары туралы ақпарат енгізіледі. 
3. Кәсіби парасаттылыққа өткізілген тестілеу туралы ақпарат тізілімде бес жыл бойы, ал сот кәсіби парасаттылыққа тестілеуді ұйымдастыруды және өткізуді заңсыз деп таныған жағдайда, сот шешімі заңды күшіне енген күнге дейін сақталады.

23-бап. Кәсіби парасаттылыққа тестілеу барысында жасалған материалдарды (құжаттарды) және жүргізілген жазбаларды сақтау

1. Кәсіби парасаттылыққа тестілеу барысында жасалған материалдар (құжаттар) және жүргізілген аудиожазбалар режимді, құпиялылықты қамтамасыз ету, таратылуы шектеулі ақпараттың сақталуын қамтамасыз ету жөніндегі талаптардың сақталуы ескеріле отырып:
1) тестілеуден өткен жағдайда – тестілеу өткізілген күннен бастап бір жыл бойы; 
2) тестілеуден өтпеген жағдайда, тестілеу өткізілген күннен бастап бес жыл бойы, ал сот кәсіби парасаттылыққа тестілеу ұйымдастыруды және өткізуді заңсыз деп таныған жағдайда, сот шешімі заңды күшіне енген күнге дейін сақталады.
2. Кәсіби парасаттылыққа тестілеу барысында жасалған материалдар (құжаттар), және жүргізілген аудиожазбалар осы баптың 1-тармағында белгіленген мерзімдер өткен соң жойылады.
3. Кәсіби парасаттылыққа тестілеу нәтижесінде алынған, тестілеуден өткізілетін адамның немесе үшінші тұлғалардың жеке өміріне, ар-намысы мен қадір-қасиетіне қатысты мәліметтер, егер оларда Қазақстан Республикасының заңдарымен тыйым салынған әрекеттерді жасау туралы ақпарат болмаса, сақталмауға тиіс және жойылады.
Кәсіби парасаттылыққа тестілеу барысында жасалған материалдарды (құжаттарды) және жүргізілген аудиожазбаларды жою тәртібі тестілеуді ұйымдастыру және өткізу субъектілерінің бірлескен нормативтік құқықтық актісімен бекітілетін кәсіби парасаттылыққа тестілеуді ұйымдастыру және өткізу жөніндегі нұсқаулықта айқындалады.
Кәсіби парасаттылыққа тестілеу барысында жасалған материалдарды (құжаттарды) және жүргізілген аудиожазбаларды сақтау, оларға қол жеткізу және жою режимін бұзу Қазақстан Республикасының заңдарында көзделген жауаптылыққа алып келеді. 

6-тарау. ҚОРЫТЫНДЫ ЕРЕЖЕЛЕР

24-бап. Кәсіби парасаттылыққа тестілеу жөніндегі қызметтің заңдылығын қадағалау

Кәсіби парасаттылыққа тестілеу жөніндегі қызметті жүзеге асыру кезінде заңдылықты жоғары қадағалауды Қазақстан Республикасының Бас Прокуроры және оған бағынысты прокурорлар жүзеге асырады.


25-бап. Осы Заңды қолданысқа енгізу тәртібі

Осы Заң алғашқы ресми жарияланған күнінен кейін күнтізбелік алпыс күн өткен соң қолданысқа енгізіледі.


Қазақстан Республикасының 

